Aðalfundur Glímuráðs HSK 2007  

Aðalfundur Glímuráðs HSK var haldinn í Grunnskólanum í Reykholti í Biskupstungum mánudaginn 14. maí 2007 og hófst kl. 21.20. 

1-2.
Setning aðalfundar og kosning starfsmanna

Formaður ráðsins Kristinn Guðnason byrjaði á að slíta síðasta aðalfundi. Síðan setti hann fundinn og bað Stefán Geirsson að stjórna fundi og Jón M. Ívarsson að rita fundargerð. Var það samþykkt og tóku þeir til starfa.

3.
Kosning kjörbréfanefndar og allsherjarnefndar

Formaður lagði til að Kjartan Lárusson og Helgi Kjartansson skipuðu kjörbréfanefnd sem var samþykkt. Formaður taldi þarflaust að skipa allsherjarnefnd og var það ekki gert.

4.
Skýrsla stjórnar

Kristinn Guðnason rakti nokkra helstu atburði síðasta glímuárs: Fyrstu stórtíðindi voru Bændaglímu Suðurlands sem á haustdögum var haldin í Tungnaréttum. Glíman var vel heppnuð og stórskemmtileg. Þangað komu fleiri en ella vegna glímunnar. 


Sveitaglíma var haldin var í þremur áföngum í þetta sinn í öllum flokkum. Álitamál er hversu gott það fyrirkomulag það er að halda tvö mót samtímis og annað þeirra sveitaglímu. Dæmi voru um að yngri keppendur HSK hefðu glímt allt að 20 kappglímur sama daginn og slíkt álag kom náttúrlega niður á árangri þeirra. Kristinn lýsti eftir áliti manna á þessu fyrirkomulagi.


Ólafur Oddur Sigurðsson varð fjórðungsglímumeistari Suðurlands í eitt skiptið enn og er hann nánast áskrifandi að titlinum. Kristinn og Stefán Geirsson voru sammála um að velja hina frábæru glímukonu, Elísabethu Patriarca, glímumann HSK í þetta sinn. 


Eftir áramótin fóru glímumenn ekki varhluta af draumförum Stefáns Geirssonar á Jónsmessunótt sem komu í veg fyrir að hann ynni tvo Íslandsmeistaratitla. Stefán varð reyndar Íslandsmeistari með sóma í einum flokki og einnig bikarmeistari. Draumadísir voru Stefáni hagstæðar á Skjaldarglímu þar sem hann sigraði í fimmta sinn og svo varð hann annar á Íslandsglímu. 


Lárus Kjartansson mætti á sveitaglímu í vor klyfjaður nýjum upphitunarbúningum HSK-liðsins sem voru gefnir af KB-banka. Kristinn varð svo glaður og þakklátur að hann gleymdi að rukka bankastjórann um kostnað við merkingar á búningana. Stefán benti á að þetta mætti kallast „stimpilgjald“ og tóku fundarmenn undir þá túlkun. 


Þrjár ungar stúlkur hjá HSK munu sjá um glímukynningar í sumar og er það hið besta mál. Kjartan Lárusson, gjaldkeri glímuráðsins, sagði af sér á síðasta aðalfundi þar sem hann taldi sig ekki hafa nægan stuðning innan HSK. Afsögnin var í mótmælaskyni við að stjórn HSK valdi Þorlákshöfn sem næsta mótsstað Unglingalandsmóts en ekki Laugarvatn þrátt fyrir góða þátttöku Laugdæla í öllum Unglingalandsmótum. Kristinn leitaði hófanna við fjölmarga aðila um að taka að sér gjaldkerastörfin án árangurs. Hann þakkaði Kjartani fyrir þau 20 ár sem hann hefur verið í framvarðasveit glímumanna í HSK. 

4a
Álit kjörbréfanefndar

Kjartan Lárusson lagði fram álit kjörbréfanefndar. Ellefu fulltrúar voru mættir frá eftirtöldum félögum:


Á rétt á fulltrúum
Mættir

Íf. Dímon
6

1
Ólafur Elí Magnússon.

Íf. Garpur
2

1
Kristinn Guðnason.

Umf. Bisk.
3

3
Helgi Kjartansson, Rúnar Guðm. Jóna S. Guðm.

Umf. Hvöt
1

1
Hörður Óli Guðmundsson

Umf. Laugd.
2

1
Kjartan Lárusson.

Umf. Samh.
2

2
Stefán Geirsson, Jón M. Ívarsson.

Umf. Vaka
2

2
Fanney Ólafsdóttir, Sigmar Ö. Aðalsteinsson. 

Kjörbréf fulltrúa voru samþykkt.

5.
Reikningar lagðir fram

Kjartan Lárusson fráfarandi gjaldkeri lagði fram reikninga. Þó hann hafi sagt af sér á síðasta aðalfundi var enginn kjörinn í hans stað. Kjartan var því áfram prókúruhafi svo hægt væri að greiða nauðsynlega reikninga. Kjartan kvaðst af ýmsum ástæðum hafa haft lítinn tíma til að líta yfir reikninga undanfarið, nám, kosningar og nú síðast sauðburður hefðu tafið hann lítillega frá því. Hann fór þó yfir reikningana síðustu nótt og týndi þá 255 krónum sem ekki hafa fundist þrátt fyrir nokkra leit. Reikningarnir voru ekki endurskoðaðir og því ekki lagðir fram til samþykktar. Helsta niðurstaða þeirra var góð, tekjur umfram gjöld 367 þúsund krónur, og eignastaða ágæt. 

6.
Tillögur og málefni tekin til meðferðar

Jón M. Ívarsson þakkaði Kristni og Kjartani góð störf og óskaði eftir að halda starfskröftum þeirra áfram innan glímuráðsins. Hann taldi glímumenn HSK hafa staðið sig afburðavel í vetur og hrósaði þeim fyrir sína frammistöðu bæði sem öfluga og ekki síður vel glímandi glímumenn. 

Hörður Óli Guðmundsson lagði til að afgreiðslu reikninga yrði frestað.

Jón M. Ívarsson lagði til að fundi yrði frestað um mánuð og reikningar þá afgreiddir.

Stefán Geirsson lagði til að afgreiðslu reikninga yrði frestað til næsta aðalfundar. Það var samþykkt.

7.
Kosning formanns

Kristinn Guðnason var endurkjörinn formaður ráðsins með lófataki.

8.
Kosning ritara

Stefán Geirsson endurkjörinn ritari og jafnframt varaformaður með lófataki.

9.
Kosning gjaldkera

Fanney Ólafsdóttir var kjörin gjaldkeri glímuráðsins með lófataki.

10.
Kosning tveggja varamanna og tveggja skoðunarmanna

Allir voru endurkjörnir. Ólafur O. Sigurðsson og Berglind Kristinsdóttir sem varamenn og Hörður Óli Guðmundsson og Kjartan Lárusson skoðunarmenn.

11. 
Önnur mál

Kjartan Lárusson upplýsti að búið væri að biðja ráðið um tvær glímusýningar á næstunni. Önnur er á Eyrarbakka 19. maí á hátíðinni „Vorskipið kemur.“ Hin á Laugarvatni 9. júní á „Jónasarhátíð“ til heiðurs Jónasi frá Hriflu. Rætt var um greiðslu fyrir glímusýningar og kom fram hjá Herði Óla Guðmundssyni að algengt verð hér áður fyrr hefði verið einn lítri af whisky.  Ræddar voru ýmsar verðhugmyndir og menn sammála um að þær væru matsatriði hverju sinni.


Þá var rætt um þátttöku glímumanna HSK í landsmótinu í Kópavogi í sumar. Kjartan taldi að búið væri að breyta þyngdarflokkum en á minnisblaði mótshaldara voru taldir upp gömlu flokkarnir. Jón M. Ívarsson hringdi af fundinum í sérgreinastjóra glímunnar, Kristján Yngvason, og taldi Kristján að sömu þyngdarflokkar giltu nú og að undanförnu, þ.e. +65 og –65 hjá konum og  –75, –84 og +84 hjá körlum. Meðan á símtalinu stóð hafði Helgi Kjartansson leitað uppi reglugerðina á netinu og þar stóð að búið væri að breyta þyngdarflokkum karla í –80, –90 og +90 kg. Jón tók að sér að hafa samband við sérgreinastjórann og upplýsa hann um þessa breytingu.


Þá var rætt um hugsanlega keppendur HSK. Fjórir mega keppa í hverjum flokki og voru margir nefndir til sögunnar. Ólafur Elí Magnússon sagði að við hefðum ekki staðið okkur nógu vel hvorki við æfingar né þátttöku í síðasta landsmóti og yrðum að gera betur nú. Fundarmenn sneru sér til Helga Kjartanssonar og var hann beðinn að standa fyrir æfingum HSK-manna. Helgi tók vel í það og mun væntanlega vinna að því í samráði við stjórn. Glímukeppni landsmótsins verður laugardaginn 7. júlí 2007 kl. 16.00 í íþróttahúsinu Smáranum í Kópavogi. 


Ólafur Oddur Sigurðsson hringdi, var að koma af stjórnarfundi GLÍ, og bar fundinum kveðju sína.

Jón M. Ívarsson leitaði álits fundarmanna á því hvort betra væri að halda sveitaglímu einu sinni eða þrisvar að vetri.

Ólafur Elí Magnússon ræddi um kvennasveit HSK í sveitaglímu sem reyndar varð Íslandsmeistari án þess að vera besta liðið. Hann vildi að stefnt yrði að því að bestu keppendurnir yrðu með í sveitinni næst. Hann var hlynntari því að halda sveitaglímuna þrívegis fremur en einu sinni. 

Helgi Kjartansson taldi þjálfarana hjá HSK vera allt of seina að fara að tala saman og velja lið fyrir sveitaglímu hverju sinni. 

Ólafur Elí Magnússon sagði að „Flóra glímunnar“ væri mjög merkilegt form sem við mættum ekki draga neitt úr. Sveitaglíma væri þar skemmtilegasta formið og skemmtilegasta keppnin. Þar gæti myndast skemmtilegur félags- og keppnisandi meðal keppenda. Hann spurði fundarmenn hvort þeir teldu þriggja mann sveitir of fámennar. Enginn var tilbúinn að breyta því að sinni. 

Kristinn Guðnason leitaði álits fundarmanna á hvort 15-16 ára ungmenni ættu fremur að glíma á dýnum en gólfi. Hann mælti sjálfur með gólfinu. Kjartan, Ólafur Elí og Stefán voru sammála um að gólfið væri að öllu leyti betra. Allir ræddu þeir það nýja „fyrirkomulag“ sem hefur verið áberandi í sveitaglímu GLÍ að undanförnu að tvö félög eða sambönd senda sameiginlegar sveitir eins og ekkert sé sjálfsagðara. Menn töldu að þarna væri verið að sveigja, beygja og jafnvel brjóta reglugerðir og samþykktu einróma að senda eftirfarandi áskorun til stjórnar GLÍ:

Aðalfundur Glímuráðs HSK haldinn í Reykholti 14. maí 2007 beinir þeirri áskorun til stjórnar GLÍ að blandaðar sveitir keppi ekki til stiga í Sveitaglímu Íslands en geti verið þátttakendur án stiga.

Þá var rætt um Bændaglímu Suðurlands. Kristinn Guðnason taldi að við ættum að halda glímuna í ýmsum réttum til skiptis en ekki binda hana við einstakar réttir. Rætt var um ýmsar réttir og þeim gefin einkunn eftir því hversu mikill ákafi ríkti þar við dilkadrátt. Rætt var um hvort ætti að glíma árlega og var niðurstaðan sú að best væri til að byrja með að halda næstu réttaglímu eftir tvö ár.

Ólafur Elí Magnússon saknaði þess að formaður hefði ekki talið upp Íslandsmeistara HSK í skýrslu sinni. Einnig kvartaði hann yfir því að í utanferð unglinga til Færeyja á vegum UMFÍ hefði landsleikur í knattspyrnu verið haldinn samtímis glímusýningu sem fáir horfðu því á. Kristinn kvaðst mundu bæta úr í Ársskýrslu HSK.

Stefán Geirsson taldi að Mótanefnd HSK þyrfti að skipuleggja mótahald glímunnar betur svo það rækist ekki á ýmis stórmót í öðrum greinum. Ólafur Elí var tilbúinn að hjálpa til við það.

Hörður Óli Guðmundsson þakkaði fyrir góðan fund og óskaði glímumönnum þess að starfið vaxi og dafni hjá þeim.

Kristinn Guðnason sleit síðan fundi kl. 23.45. 





Jón M. Ívarsson

